
YB Dato' Sri Hj Ismail Bin Hj Abd. Muttalib 

Timbalan Menteri Sumber Manusia 

 

Pegawai - Pegawai Kanan Kementerian Kerja Raya 

 

Pegawai - Pegawai Kanan Kementerian Sumber Manusia 

  

Pegawai - Pegawai dari semua Jabatan, Agensi dan Industri 

 

Para Pakar, Jurulatih dan Peserta Negara merangkap Kontinjen Malaysia ke World 

Skills Competition 2017   

 

Assalamu’alaikum warahmatullahi wa barakatuh,  

Salam Sejahtera dan Salam Negaraku  

 

1. Terlebih dahulu saya ingin mengucapkan tahniah dan syabas kepada 

Kementerian Kerja Raya, Jabatan Pembangunan Kemahiran (JPK) agensi di 

bawah Kementerian Sumber Manusia (KSM) dan pihak Centre for Instructor and 

Advanced Skills Training (CIAST), Shah Alam di atas penganjuran Majlis Solat 

Hajat dan Majlis Amanat kepada Kontinjen Malaysia ke World Skills Competition 

(WSC) Abu Dhabi 2017.  

 

2. Ribuan terima kasih dan penghargaan kepada Kementerian Kerja Raya dan 

JPK, KSM di atas persediaan dan persiapan  Kontinjen Malaysia ke WSC yang 

akan diadakan di Abu Dhabi, Emiriah Arab Bersatu (UAE) dari 8 hingga 20 

Oktober 2017. Seramai 21 orang peserta akan mewakili Malaysia dalam 20 

bidang kemahiran ke WSC 2017. Peserta-peserta ini adalah dari: 

 

  International College of Automotive (ICAM) 

  Institut Kemahiran MARA (IKM), Sungai Petani 

  MARA Japan Industrial Institute 

  GIATMARA Gaya, Arau dan Putatan 

  Advanced Technology Training Center (ADTEC),  Shah Alam 

  Tunku Abdul Rahman University College 

  Izuna Beauty Academy 

  Universiti Teknikal Malaysia Melaka (UTEM) 

  Akademi Binaan Malaysia (ABM), Johor Bahru dan Sabah 

   Institut Latihan Perindustrian (ILP) Labuan dan Terengganu 

  German Malaysia Institute 

  Politeknik Ibrahim Sultan 

  Taylors University College 

 

3. Saya juga ingin merakamkan ribuan terima kasih dan penghargaan kepada 

Pakar Negara, Jurulatih, pihak agensi dan pihak industri yang bersama-sama 

memberikan dedikasi serta komitmen sepanjang tempoh persediaan peserta ke 

WSC 2017.  

 

4. Saya percaya, pencapaian Malaysia di WSC Abu Dhabi akan menjadi satu 

penanda aras terhadap pencapaian belia Malaysia di dalam lapangan 

kemahiran. Selain itu, penglibatan negara dalam pertandingan kemahiran 

peringkat antarabangsa seperti ini akan memberi pendedahan kepada para belia 

negara mengenai manfaat menguasai sesuatu bidang kemahiran serta potensi 

peluang pekerjaan yang dapat diceburi pada masa akan datang. Ia juga selaras 

dengan hasrat kerajaan bagi melahirkan tenaga kerja yang kompeten, berkualiti 

dan berkemahiran tinggi menjelang 2050. 

 

5. Justeru itu, saya mengharapkan kerjasama daripada semua pihak sama ada dari 

industri, penyedia latihan kemahiran, universiti, Pertubuhan Bukan Kerajaan 

(NGO), ibu bapa dan tenaga pengajar agar bersama-sama membangunkan 

modal insan Malaysia yang berkemahiran tinggi.  

Tuan-tuan dan puan-puan sekalian, 

 

6. Pada 27 September 2017, YAB Perdana Menteri Malaysia telah melancarkan 

TVET Malaysia di ADTEC Shah Alam. YAB Perdana Menteri turut 

mengumumkan beberapa inisiatif dalam usaha mentransformasikan Latihan 

Teknikal dan Vokasional (TVET) di negara ini mengikut garis panduan 

bersepadu dengan membangunkan pelan induk yang komprehensif dan jitu atau 

dikenali sebagai ’TVET Masterplan’. Ia antara usaha ke arah memartabatkan 

latihan TVET ke arah yang lebih berkesan dan memberi impak kepada 

pertumbuhan negara. Pelan induk ini bakal diselaraskan oleh Kementerian 

Sumber Manusia dengan bantuan 6 kementerian lain iaitu  Kementerian 

Pendidikan Malaysia; Kementerian Pengajian Tinggi; Kementerian Pertanian dan 

Industri Asas Tani; Kementerian Belia dan Sukan; Kementerian Kemajuan Luar 

Bandar dan Wilayah serta Kementerian Kerja Raya. 

 

7. Pendidikan teknikal dan latihan vokasional atau TVET mempunyai peranan yang 

amat penting bagi memberi peluang kepada pelajar-pelajar yang meminati 

bidang teknikal untuk berjaya dalam bidang kemahiran yang mampu menjana 

pendapatan. Melalui latihan sebegini mereka akan memiliki kemahiran khusus 

dalam bidang yang diceburi untuk menghadapi cabaran ekonomi global yang 

semakin kompetitif.  

 

Hadirin Yang Dihormati Sekalian, 

 

8.  Pada 17 April 2017, ketika merasmikan 'Road to World Skills Abu Dhabi 2017 

Gold' di Pusat Dagangan Dunia Putra (PWTC), YAB Timbalan Perdana Menteri 

turut menegaskan betapa kita mestilah berada dalam kelas dunia dalam bidang 

kemahiran ini. Malah beliau turut mengumumkan ganjaran RM100,000 kepada 

wakil negara yang merangkul emas di WSC Abu Dhabi 2017. Ia sebagai galakan 

semangat kepada peserta supaya melakukan yang terbaik, selain bukti 

komitmen kerajaan dalam membangunkan bidang berkemahiran tinggi di negara 

ini. 

 

9. Pada tahun 2015, World Skills Competition (WSC) di Sao Paulo, Brazil, Malaysia 

telah memenangi pingat gangsa dalam bidang dandanan rambut (hairdressing). 

Kejayaan ini merupakan kejayaan pingat yang pertama untuk negara setelah 12 

kali penyertaan Malaysia di WSC bermula tahun 1993.  

 

10. Pada tahun 2017 ini pula, kita mensasarkan 5 pingat daripada 20 bidang yang 

akan kita sertai. Saya berharap, anak-anak muda kita ini akan berjuang dengan 

penuh kesungguhan untuk membawa pulang bukan hanya 5 pingat tetapi 5 

pingat emas seperti yang dilaungkan oleh Yang Amat Berhormat Timbalan 

Perdana Menteri di Majlis Pelancaran Road to WSC Abu Dhabi. 

 

11. Akhir kata, dengan lafaz Bismillah-ir Rahman-ir Rahim, saya dengan sukacitanya 

merasmikan Majlis Amanat Kontinjen Malaysia ke World Skills Competition 2017.  

 

"Selamat Maju Jaya Kepada Peserta Malaysia ke World Skills Competition 

2017" 

 

"Bring back home the Gold and make MALAYSIA World Class! " 

 

Wabillahi al-Taufik Walhidayah Wassalamualaikum Warahmatullahi 

Wabarakatuh 

 

Sekian, terima kasih. 


